
718 நினைவு அலைகள்
ஒவ்வொரு பருவத்துக்கும் முன்பணமாகக் கொடுக்க வேண்டும் என்பது அரசின் ஆணை. ஆனால் மூன்றாம் பருவம் தொடங்கியும் முன் இரு பருவங்களின் முன்பணம் நிறுத்தி வைக்கப்பட்டிருக்கிறது. அதைப் பற்றிக் கேட்டால், எந்த விழுக்காட்டில் ஈடுபணம் கொடுப்பது என்று, அரசு மீண்டும் ஆணை பிறப்பித்த பிறகுதான் கொடுக்க முடியும் என்று கல்வி இயக்ககத்தில் சொல்லி விட்டார்களாம். 90 ரூபாய் கோரிக்கைக்கு ஊறு இல்லாத வகையில் தற்போதைக்கு 80 ரூபாய் விழுக்காட்டில் முன்பணமாகக் கொடுக்கச் சொல்லிக் கேட்டாலும், ஒப்பவில்லையாம். எனவே அவர் துடித்தார். கோபத்தை எல்லாம் கொட்டினார். அந்த முன்பணம் பெரும் தொகையாகும். தங்கள் செல்வாக்கைப் பயன்படுத்தி அத் தொகையைப் பெற்றுக்கொடுக்க முடியுமானால், அவர் தனிந்துவிடுவார். நான் சென்ற தூது பலிக்கும். மாணவி களிடமிருந்து தேர்வுக் கட்டணங்களை வாங்கி அனுப்ப ஏற்பாடு செய்வார்” என்று அய்யங்கார் கூறினார்.
கலைஞர் காப்பாற்றினார்
அதற்கு முதல்நாள் இரவு முதலமைச்சர் டாக்டர். கலைஞர் கருணாநிதி அதுபற்றி என்னோடு பேசியபோது, “நாளை வீட்டிலானாலும், அலுவலகத்திலானாலும் என்னோடு நேரடியாகத் தொலைபேசியில் தொடர்பு கொள்ளுங்கள்; நேரில் வரத் தேவையில்லை. பேச்சின் போக்குகளைப் பற்றி அவ்வப்போது தகவல் கொடுங்கள்” என்று சொல்லியிருந்தார்.
அவ் வுரிமைகளை எடுத்துக்கொண்டு முதலமைச்சரோடு தொலைபேசியில் பேசினேன்; நடந்ததைக் கூறினேன். அக் கல்லூரிக்குச் சேரவேண்டிய முன்பணத்தை உடனே கொடுக்க ஆணையிடும்படி வேண்டினேன். முதலமைச்சர் மகிழ்ச்சி கொண்டார். 15 மணித்துளிகளில் தொலைபேசியில் என்னை மீண்டும் கூப்பிடுவதாகச் சொன்னார்.
முதலமைச்சர் அப்படியே என்னைக் கூப்பிட்டார். "அக் கல்லூரிக்கு முன்பணம் கொடுப்பது பற்றிய கோப்பு வெளியூரில் இருக்கும் கல்வி அமைச்சருக்குப் போய் இருக்கிறது. அவர் நாளை வருகிறார். அவரோடு கோப்பு வந்துவிடும். இரண்டு நாள்களுக்குள் முன்பண்ம் கொடுக்கும் ஆணை பிறப்பித்துவிடுவோம். அரசின் சார்பில் நீங்கள் அக் கல்லூரியை நடத்துபவர்களுக்கு வாக்குறுதியைத் தரலாம்” என்று என்னிடம் கூறினார்.

		 இப்பக்கம் கடைசியாக 9 ஆகத்து 2018, 11:16 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

